
I - ARABAKO BATZAR NAGUSIAK ETA ARABAKO LURRALDE 
HISTORIKOAREN FORU ADMINISTRAZIOA

Arabako Foru Aldundia

GIZARTE POLITIKEN SAILA

21/2026 Foru Dekretua, maiatzaren 26koa, Foru Gobernu Kontsiluarena. Onestea Arabako Lurralde 
Historikoan arreta goiztiarreko zerbitzu publikoa emateko araudia

Haurren garapena prozesu dinamiko oso konplexua da, non, oinarri genetiko jakin baten 
gainean, faktore biologiko, psikologiko eta sozial ugarik elkarreragiten duten. Faktore horien 
edozein alterazio eta edozein etapatan (jaiotza aurretik inguruan, jaio berritan, jaio ondoren 
eta/edo lehen haurtzaroa) arriskutsua da haurraren garapenerako. Kalkuluen arabera, haurren 
ehuneko 10ek nahasmenduak izan ditzake garapenean. Gai horri heltzeak, beraz, garrantzi 
handia du norbanakoarentzat, familiarentzat eta gizartearentzat.

Gaur egun, ebidentzia zientifikoak agerian uzten du adierazitako alterazio batzuk saihesga-
rriak direla, beste batzuk guztiz edo partzialki zuzentzeko modukoak direla, eta alterazio horie-
tako gehienen ondorio kaltegarriak era egokian helduz arindu daitezkeela, eta hori eraginko-
rragoa izango dela zenbat eta lehenago heldu. Erasan handieneko egoeretan ere, laguntza 
profesional espezializatu batek lotutako desoreken agerpena prebenitzen du, haurren eta haien 
familien ongizatea hobetzen du, eta autonomia maila, parte hartze aktiboa eta gizarteratze maila 
hobetzen ditu. Laguntza profesional hori arreta goiztiarrean sartzen da.

Garapenaren nahasmenduen izaera aldeaniztun hori dela eta, askotan konbinatua, modu 
egokian artatzeko beharrezko esku hartzeek haurraren osotasuna hartu behar dute kontuan, eta 
familia bera ere kontuan hartu behar da globaltasun horretan. Bestalde, nahasmendu horien 
aniztasunak eta konplexutasunak hainbat diziplina espezializaturen parte hartzea eskatzen du, 
eta horiek modu koordinatuan esku hartu behar dute. Hori dela eta, nahasmendu horiei dizipli-
narteko edo diziplinaz gaindiko orientazioko profesionalen talde baten bidez heldu behar zaie.

Euskal Autonomia Erkidegoan oso aurrerapen handia egin da behar horiei erantzuteko 
orduan, era askotako planak, programak eta ekimenak abiarazi baitira hiru jarduera eremu 
nagusietan, osasunaren, hezkuntzaren eta gizarte zerbitzuen arloan eskumena duten adminis-
trazioen bitartez erantzun ahal izateko.

Zerbitzuen, programen eta jarduketen sare aberats eta konplexu horrek, zalantzarik gabe, 
funtsezko aurrerapenak bermatu ditu azken bi hamarkadetan. Hobetzeko arloak zituen, eta 
beharrezkoa zen, besteak beste, gutxiago zatitutako funtzionamenduari ekitea, inplikatutako 
arreta sistemen arteko beharrezko koordinazioarekin eta lankidetzarekin.

Errealitate horren jakitun, eta eremu guztietan egindako ahaleginek efikazia, efizientzia eta 
estaldura hobetu ditzaketela jakinda, sistema integralagoa eta behar bezala koordinatua egi-
turatuz, Arreta Soziosanitarioko Euskal Kontseiluak, 2008an, eta hiru foru aldundien hainbat 
ekimenekin batera, beharrezkotzat jo zuen hausnarketa sustatzea, eta, horretarako, zeregin hori 
berariaz landuko zuen batzorde bat eratu zuen, non osasun, hezkuntza eta gizarte zerbitzuetako 
sistemen ordezkariek parte hartu baitzuten.

Arreta Soziosanitarioko Euskal Kontseiluak sustatutako hausnarketak, 2010eko amaieran, 
«Euskal Autonomia Erkidegorako arreta goiztiarreko eredua» izeneko dokumentua paratzera 
eraman zuen, eta erreferentzia gisa balio izan zuen 2012. urtearen erdialdean horretarako era-
tutako erakunde arteko batzorde tekniko batek erregulazio teoriko praktikoko proposamen bat 
aurkez zezan. Proposamen hori Arabako Lurralde Historikoan zehaztu zen, arreta goiztiarra 
araututa, Diputatuen Kontseiluaren uztailaren 22ko 36/2014 Foru Dekretuaren barruan. Foru 
dekretu horrek mendetasun egoera, desgaitasunaren kalifikazioa, garapenaren nahasmenduak 
edo pairatzeko arriskua aitortzeko prozedura eta baldintza horietan Arabako gizarte zerbitzuen 
zerbitzu eta prestazio ekonomikoak eskuratzeko eskubidea eta prozedura arautzen ditu.

Aipatutako eredua aipatutako sistemen arteko elkarrekiko laguntzan eta koordinazioan oina-
rritzen da, eta alde batera uzten du sistema horien edozein kontzepzio estanko intentsitate maila 
desberdinetan, kasuaren premiaren eta orientazioaren arabera. Eredu horrek beharrezkotzat 
jotzen du hiru sistemen artean jardueraren jarraipenerako batzorde tekniko iraunkor bat sortzea, 
lurralde izaerakoa.

Antolamendu funtzional espezializatuaren funtsezko elementuak honako hauek dira: arreta 
goiztiarreko balorazio taldeak eta arreta goiztiarreko esku hartze taldeak, bigarren mailako 
arretako foru gizarte zerbitzuen mendekoak; horiek, beren langile profesionalak izateaz gain, 
osasun eta hezkuntza sistematik datozen aholkularien laguntza izan beharko dute.

Arreta goiztiarreko balorazio taldeak kasuen balorazioa egiten du, hala badagokio, dagokion 
arreta pertsonalizatuko plana egiten du, haren baimena izapidetzen du, emaitzak ebaluatzen 
ditu, alta baimentzen du eta kasu bakoitzean gomendagarria den jarraipena egiten du. Horrela, 
Arabako Lurralde Historikoko arreta goiztiarreko zerbitzu publikoaren giltzarri bihurtzen da.

Arreta goiztiarreko esku hartze taldeek, bestalde, arreta pertsonalizatuko plana aplikatzeko 
beharrezkoak diren jarduerak gauzatzen dituzte.

Autonomia elkarte osorako erakundeen eta bertako kondaira lurraldeetako foruzko ihardutze 
erakundeen arteko harremanei buruzko azaroaren 25eko 27/1983 Legearen 7.c.1 artikuluak 
ezartzen duenez, lurralde historikoei dagokie elkarte osorako erakundeen gizarte laguntzari 
buruzko legeria euren lurraldean betearaztea, haien zuzeneko ekintza ezertan galarazi gabe.

2016ko martxoaren 7an, 13/2016 Dekretua argitaratu zen, otsailaren 2koa, Euskal Autonomia  
Erkidegoko arreta goiztiarreko esku hartze integralari buruzkoa. Dekretu horrek oinarrizko arauak  
ezartzen ditu Euskal Autonomia Erkidegoko osasunaren, hezkuntzaren eta gizarte zerbitzuen arloe- 
tatik arreta goiztiarraren arloan garatzen diren esku hartze guztiak antolatzeko eta koordinatzeko.

Aurrekoa gorabehera, aurreko arau esparruen arabera eta, bereziki, gizarte zerbitzuei buruzko 
abenduaren 5eko 12/2008 Legearen arabera (gizarte zerbitzuen euskal sistemaren prestazioen eta 
zerbitzuen katalogoan sartutako zerbitzuen artean arreta goiztiarreko esku hartze sozialeko zerbitzu 
publikoa berariaz jasotzen du lege horrek), foru aldundiak arreta goiztiarreko jarduketak egiten 
ari dira duela 30 urte baino gehiagotik, eta orain berariazko arau esparru batean finkatuta daude.

Aipatutako 13/2016 Dekretuarekin bat etorriz, foru dekretu honekin Arabako Foru Aldundiak 
arreta antolatzeko oinarrizko arauak ezartzen dira, bai eta Arabako Lurralde Historikoan osasun, 
hezkuntza eta gizarte zerbitzuetako sistemen eremu horretako esku hartzeen koordinazioa ere.

Foru dekretu hau bat dator erregulazio onaren printzipioekin. Printzipio horiek Administrazio 
Publikoen Administrazio Prozedura Erkidearen 2015eko urriaren 1eko 39/2015 Legean ezartzen 
dira eta Arabako Foru Aldundiaren otsailaren 28ko 6/23 Foru Dekretuaren 3. artikuluan biltzen 
dira (dekretu horren bidez, Arabako Foru Aldundian xedapen orokorrak egiteko prozedura 
arautzen da). Horrela, azaldutako aurrekarietan nahikoa arrazoitu dira erregulazioaren premia 
eta eraginkortasuna eta, gainera, proportziozko araugintza jardun bat da, interes orokorrak 
dakartzan eskakizunei erantzuteko ezinbestekoa den gutxienekora mugatzen baita.

Era berean, honako printzipio hauek bermatzen dira: erantzukizun printzipioa (araudian 
jasotako neurriak betearazteaz eta kontrolatzeaz arduratuko diren organoak zehazten dira), 
irisgarritasun printzipioa (idazketa argia eta ulergarria eta araugintza teknika zuzena erabiltzen 
dira), efizientzia printzipioa (prozedura arina ezartzen baita, herritarrentzat zama administratibo 
osagarririk edo alferrikakorik gabe) eta gardentasun printzipioa (xedapen arauemaileak bere 
xedea identifikatzen baitu, eta xehetasunez azaldu).

2023ko otsailaren 28ko 6/2023 Foru Dekretuaren 14. artikuluan ezarritako entzunaldi publi-
koaren tramitea egin da, eta kontuan hartu da Aholku Batzordearen irizpena, haren gomendioei 
helduta. Gainera, arau xedapen hori izapidetzen den bitartean, kontuan hartu dira Arabako 
emakumeen eta gizonen Berdintasunerako V. Foru Plana (2022-2026) eta emakumeen eta gizonen 

berdintasun eragingarrirako 3/2007 Lege Organikoaren edukia inspiratzen duten emakumeen eta 
gizonen arteko berdintasun printzipioak, bai eta martxoaren 16ko 1/2023 Legegintzako Dekretuan 
(emakumeen eta gizonen berdintasunerako eta emakumeen aurkako indarkeria matxistarik ga-
beko bizitzetarako legearen testu bategina onesten du dekretu horrek) ezarritakoak ere, hauek 
lortzeko: tratu berdintasuna, aukera berdintasuna, dibertsitatearekiko eta ezberdintasunarekiko 
errespetua, genero ikuspegiaren integrazioa, ekintza positiboa, sexuaren araberako rolak eta 
estereotipoak ezabatzea, ordezkaritza orekatua eta koordinazioa eta lankidetza. Aldatu nahi den 
araudiak arautzen duen esku hartze zerbitzua jasotzeko eskubidearen aitorpena legezkotasun, 
gardentasun eta berdintasun printzipioen arabera egingo da. Eragin negatiborik egon ez dadin 
emakumeen eta gizonen berdintasun arloan, emandako salbuespenen urteko jarraipena egin nahi 
da, genero ikuspegitik abiatuta, egon litezkeen desparekotasunak zuzentzeko. Halaber, estatistikak 
eta azterlanak egokituko dira sexuka banakatutako datuak izateko.

Ondorioz, eta bat etorriz Arabako Foru Aldundiaren gobernu, antolaketa eta araubide juri-
dikoari buruzko martxoaren 15eko 10/2023 Foru Arauan eta xedapen orokorrak egiteko proze-
dura onesten duen Foru Gobernuaren Kontseiluaren otsailaren 28ko 6/2023 Foru Dekretuan 
xedatutakoarekin, Gizarte Politiken Saileko foru diputatuak proposatuta, Gizarte Ongizaterako 
Foru Erakundearen Administrazio Kontseiluak onetsi ondoren eta Gobernu Kontseiluak gaurko 
bilkuran eztabaidatu ondoren, honako hau

XEDATZEN DUT

I. KAPITULUA. XEDAPEN OROKORRAK

1. artikulua. Xedea

Dekretu honen xedea da Euskal Autonomia Erkidegoko arreta goiztiarreko esku hartze in-
tegralari buruzko otsailaren 2ko 13/2016 Dekretuaren 4. artikuluan azaltzen diren pertsonei 
zuzendutako arreta goiztiarreko zerbitzua arautzea, Arabako Foru Aldundiaren eskumenari 
dagokionez; eskumen hori Gizarte Ongizaterako Foru Erakundearen (aurrerantzean, GOFE) 
bitartez egikaritzen da, osasun eta hezkuntza sistemekin lankidetzan eta koordinatuta.

II. KAPITULUA. ARRETA GOIZTIARREKO ESKU HARTZE INTEGRALAREN ANTOLAKETA

1. atala. Arabako arreta goiztiarreko balorazio taldea (AGBT)

2. artikulua. Izaera

1. Arreta goiztiarreko balorazio taldea (aurrerantzean, AGBT) kudeaketa publikoko kide anitzeko 
organoa da, Desgaitasuna duten Pertsonen Arloan txertatua, eta, zehazkiago, orientazio eta balora-
zio zentroan edo GOFEren ordezko arloan eta unitatean. Hura osatzen dutenak osasun sistemako, 
hezkuntza sistemako eta gizarte zerbitzuen sistemako profesional adituak dira, zeintzuek modu 
koordinatuan lan egiten baitute kasuak baloratzeko eta proposamen teknikoak prestatzeko.

3. artikulua. Funtzioak

AGBTren funtzioak izango dira Euskal Autonomia Erkidegoko arreta goiztiarreko esku hartze 
integralari buruzko otsailaren 2ko 13/2016 Dekretuaren 12.6 artikuluan hala definitutakoak.

4. artikulua. Osaera

AGBT arreta goiztiarrean esku hartzen duten hiru eremuetako profesionalek osatuko dute 
(osasun sistema, hezkuntza sistema eta gizarte zerbitzuen sistema), eta Arabako Lurralde Histori-
koko premien arabera dimentsionatuko da, Euskal Autonomia Erkidegoko arreta goiztiarreko esku 
hartze integralari buruzko otsailaren 2ko 13/2016 Dekretuaren 12.4 artikuluan jasotakoaren arabera.

Hiru eremuetako bakoitzean eskumena duen administrazio publiko bakoitzak AGBT osatzen 
duten ordezkariak izendatuko eta kargutik kenduko ditu. Sistemen arteko parekotasuna babeste 
aldera, horietako bakoitzak botoa emateko eskubidea daukaten bi pertsona izendatuko ditu, 
eremu bakoitza osatzen duten pertsonen kopurua edozein izanik ere. Izendapen edo kargu-uzte 
bakoitza GOFEri jakinaraziko zaio, gehienez ere bost egun balioduneko epean, izendapenetik 
edo kargu-uztetik zenbatzen hasita.

AGBT osatzean, kontuan hartu beharko da martxoaren 16ko 1/2023 Legegintzako Dekretua-
ren 3. artikuluaren 10. apartatuan xedatutakoa (1/2023 Legegintzako Dekretua, Emakumeen eta 
Gizonen Berdintasunerako eta Emakumeen aurkako Indarkeria Matxistarik gabeko Bizitzetarako 
Legearen testu bategina onesten duena).

5. artikulua. Taldeko burutza

Orientazio eta balorazio zentroko arduraduna izango da batzordeburua, eta haren ordez, 
hala badagokio, atxikita dagoen arloko zuzendariordetzak izendatuko du.

AGBTren buruari dagozkio, bere izaerari datxezkion beste funtzio guztiak albo batera utzi 
gabe, honako hauek:

a) Bilerak zuzentzea, sustatzea eta koordinatzea, eta taldea ordezkatzea.

b) Bilkuren deialdia egitea, bilkuren buru izatea eta eztabaiden garapena moderatzea.

c) Bilkuretako gai zerrenda finkatzea, kideek egin ditzaketen eskaerak kontuan hartuta, ezartzen 
den moduan.

d) Aktei oniritzia ematea.

e) AGBTren funtzioak garatzean sortzen diren proposamen eta iradokizun guztiak Desgaita-
suna duten Pertsonen Arloko zuzendariordetza teknikora bidaltzea.

6. artikulua. Idazkaritza

GOFEko Desgaitasuna duten Pertsonen Arloko funtzionario batek beteko ditu AGBTko 
idazkaritzaren funtzioak. AGBTko idazkariari dagozkio, bere izaerari datxezkion beste funtzio 
guztiak albo batera utzi gabe, honako hauek:

a) Bileretara joatea. Hitza izango du baina botorik ez.

b) AGBTko saioen deialdia gauzatzea.

c) Jorratuko diren gaiak prestatzea AGBTn kasuak aurkezteko, bilkuretako aktak idaztea eta 
horiek baimentzea.

d) Onetsitako kontsulten, irizpenen eta erabakien ziurtagiriak ematea.

7. artikulua. Antolaketa eta funtzionamendua

1. Lehenengo bileran, AGBTk bere antolaketa- eta funtzionamendu-arauak ezarriko ditu, 
kudeaketa-lanak arinak direla ziurtatzeko, bai premien balorazioan, bai arreta pertsonalizatuko 
plana taxutzean, eskabidearen eta ebazpenaren arteko atzerapena ahalik eta motzena izan dadin.

Erabakiak aho batez hartuko dira hiru sistemetan botoa izateko eskubidea daukaten or-
dezkarien artean. Hala ere, aho batez erabakirik hartu ez bada, erabakiok bi hereneko gehien-
goz hartuko dira, eta, nolanahi ere, kasuaren arretan erantzunbehar handiena duen sistemak 
berariaz aurkaratzen ez badu.

2. AGBTren saioetara hiru sistemetako adituak deitu ahal izango dira, bai eta arreta goiztia-
rreko esku hartze taldeetako arduradunak eta/edo profesionalak ere.

2. atala. Arabako arreta goiztiarreko esku hartze taldeak (AGET)

8. artikulua. Izaera

1. Arreta goiztiarreko esku hartze taldeak (AGET) kudeaketa zuzenekoak edo zeharkakoak 
izan daitezke, araudian aurreikusitako moduen bidez, eta, bereziki, Gizarte Zerbitzuei buruzko 
abenduaren 5eko 12/2008 Legearen 71. artikuluan eta hurrengoetan ezarritakoaren arabera.

2. Nolanahi ere, Arabako Lurralde Historikoko pertsonekin esku hartzen duten AGETek behar 
adina AGET edukiko dituzte, kalitate eta hurbiltasun irizpideei jaramon eginez dimentsionatuak 
eta kokatuak, eta horiek lankidetzan jardungo dute, hertsiki, erreferentziazko AGBTrekin.

3. AGETak haurren garapeneko eta arreta goiztiarreko zentroetan (aurrerantzean HGAGZ) ibi-
liko dira lanean, eta zentro horiek baimenduta eta Arabako Foru Aldundiaren Gizarte Zerbitzuen 
Erregistroan inskribatuta egon beharko dute.

9. artikulua. Funtzioak

AGETen funtzioak izango dira Euskal Autonomia Erkidegoko Arreta Goiztiarreko Esku hartze 
Integralari buruzko otsailaren 2ko 13/2016 Dekretuaren 13.7 artikuluan hala definitutakoak.

3. atala. Haurren garapeneko eta arreta goiztiarreko zentroak (HGAGZ)

10. artikulua. Izaera

1. HGAGZak AGETak kokatzen diren egiturak dira, eta horietatik gauzatzen dira AGETen esku 
hartzeak, kasuan kasuko AGBTarekin lankidetzan eta koordinatuta.

2. HGAGZak Euskal Autonomia Erkidegoko Arreta Goiztiarreko Esku hartze Integralari buruzko 
otsailaren 2ko 13/2016 Dekretuaren IV. Kapituluan xedatutakoaren arabera arautuko dira.

3. Arabako Lurralde Historikoko HGAGZak dagozkien baimen, Erregistro, Homologazio eta 
Ikuskapen jarduera administratiboen mende egongo dira, horien erakunde titularraren izaera 
publikoa edo pribatua kontuan hartuta, Gizarte Zerbitzuei buruzko abenduaren 5eko 12/2008 
Legean, Euskal Autonomia Erkidegoko Gizarte Zerbitzuen baimena, Erregistroa, Homologazioa 
eta Ikuskapena arautzen dituen martxoaren 10eko 40/1998 Dekretuan eta Gizarte Zerbitzuen 
Erregistroari buruzko uztailaren 24ko 155/2012 Dekretuan zehaztutako baldintzetan.

4. HGAGZek GOFEko Desgaitasuna duten Pertsonen Arloari jakinaraziko diote esku hartzeak 
hasi eta gehienez ere bost egun balioduneko epean hasiko direla.

III. KAPITULUA. PROZEDURA ARAUAK

11. artikulua. Eskabideak

1. Erantzukizun publikoko arreta goiztiarra eskuratzeko, aldez aurretik eskabidea egin be-
harko dute, Euskal Autonomia Erkidegoko Arreta Goiztiarreko Esku hartze Integralari buruzko 
otsailaren 2ko 13/2016 Dekretuaren 4. artikuluan xedatutakoaren arabera, arreta hori behar 
duten haurren legezko ordezkariek.

2. Arreta goiztiarra eskuratzeko betekizunak otsailaren 2ko 13/2016 Dekretuaren 15. artikuluan 
ezarritakoak izango dira.

3. Dekretu honen I. eranskinean agertzen den eredu normalizatuaren arabera bete be-
harko da eskabidea, eranskin horretan zehaztutako dokumentazioarekin batera, eta GOFEko 
Zuzendaritza-Gerentziara bidaltzeko izango da. Honako hauetan aurkeztu daiteke:

a) Zuzenean GOFEren bulegoen erregistroan.

b) Euskal Osasun Sistemako haurrei arreta emateko zerbitzuetan.

c) Haur eta Lehen Hezkuntzako ikastetxeetan eta Berritzeguneetan.

d) Arabako Lurralde Historikoan esleitutako oinarrizko gizarte zerbitzuetan edo bulegoetan.

e) Haurreskolak Partzuergoaren mendeko haur eskoletan eta udal eskoletan.

f) GOFEren eta Arabako Foru Aldundiaren egoitza elektronikoen bitartez.

Nolanahi ere, interesdunek Administrazio Publikoen Administrazio Prozedura Erkidearen 
urriaren 1eko 39/2015 Legearen 16.4 artikuluan ezarritakoaren arabera aurkeztu ahal izango dituzte 
eskabideak.

Goiko b), c), d) eta e) kasuetan, eskabide horiek jaso dituzten zentroek zuzenean bidaliko 
dituzte GOFEren erregistrora.

4. Eskabideekin batera, Euskal Autonomia Erkidegoko Arreta Goiztiarreko Esku hartze Inte-
gralari buruzko otsailaren 2ko 13/2016 Dekretuaren 16.5 artikuluan ezarritako dokumentazioa 
aurkeztu beharko da.

12. artikulua. Eskabidea egiaztatzea eta zuzentzea

1. Eskabidea jaso ostean, GOFE espedientea izapidetzen hasiko da eta eskabidea behar bezala 
beteta dagoen egiaztatuko du.

2. Eskabidea osorik beteta ez badago edo 11. artikuluan aipatzen diren agirietako bat falta 
bada, eskatzaileei idatziz jakinaraziko zaie akatsak zuzendu behar direla eta horretarako hamar 
egun balioduneko epealdia dagoela jakinarazpena jasotzen den egunetik aurrera. Errekeri-
mendu horrek berariaz adieraziko du ezen, epe hori igarotakoan akatsak zuzendu ez badira, 
eskabideari uko egin zaiola ulertuko dela, eta beste izapiderik gabe artxibatuko dela, GOFEko 
Zuzendaritza-Gerentziak horretarako ebazpena eman ondoren, ezertan galarazi gabe pertsonak 
beste prozedura bat hastea.

13. artikulua. Baloraziorako hitzorduaren jakinarazpena

Eskabidea aurreko artikuluan zehaztutako baldintzen pean egiaztatu eta, hala badagokio, 
zuzendu ostean, GOFEk idatziz jakinaraziko du haurrak eta haren legezko ordezkariek zein egu-
netan eta ordutan joan beharko duten adierazitako lekura, orientazio eta balorazio zentroak 
kasuari dagokion balorazioa egin dezan.

Jakinarazpen horretan berariaz adieraziko da, haurra eta haren legezko ordezkaria hitzordura 
joan ezean, eskabideari uko egin zaiola ulertuko dela, eta beste izapiderik gabe artxibatuko dela, 
Gizarte Ongizateko Foru Erakundearen zuzendaritza-gerentziak horri buruzko ebazpena eman 
ondoren, salbu eta, ezarritako data baino lehen, agiri bidez frogatzen badu egun horretan ezin 
dela bertaratu eta hitzordua aldatzea eskatzen badu, edo, hitzordua igaro bada ere, agiri bidez 
frogatzen badu ezinbesteko kausa batek eragotzi diola bertaratzea.

14. artikulua. Proposamena eta ebazpena

1. Behin eskabidea AGBTn jasota, haurraren, familiartekoen eta ingurunearen premiak balora-
tuko dira, otsailaren 2ko 13/2016 Dekretuaren 12. artikuluaren 6 b) eta 6 c) apartatuetan ezarritako 
baldintzetan.

2. Balorazioa amaitutakoan, desgaitasuna duten pertsonen Arloko Zuzendariordetza Teknikoak 
ebazpen proposamena igorriko dio GOFEko zuzendaritza-gerentziari, AGBTk txostena egin on-
doren. Aipatutako proposamenak irizpena emango du arreta goiztiarreko esku hartze zerbitzua 
jasotzeko eskubidea aitortzeari edo ez onartzeari buruz. Proposamenak hura aitortzea gomen-
datzen duenean, AGETerako esku hartze plana sartuko da, eta kasuko arreta pertsonalizatuko 
planaren parte bihurtuko da.

3. GOFEko Zuzendaritza-Gerentziaren eskumenekoa da arreta goiztiarrean esku hartzeko 
zerbitzua jasotzeko eskubidea aitortuko den ala ez ebaztea, eta berariazko ebazpena eman 
beharko du.

Ebazpena gehienez ere bi hilabeteko epean jakinarazi beharko zaio eskatzaileari, eskabidea 
GOFEn jasotzen den egunetik zenbatzen hasita. Epealdi horretarako ez da kontuan hartuko 
eskatzaileari egotz dakizkiokeen arrazoiengatik espedientea geldituta dagoen denbora. Izapi-
deetan horrela gertatzen diren atzerapenak idatziz azaldu behar dira.

4. Administrazio Publikoen Administrazio Prozedura Erkidearen urriaren 1eko 39/2015 Legearen 
88. artikuluan jasotako edukiez gain, ebazpenean adieraziko dira, halaber, agindutako zerbitzua 
zuzenean edo zeharka ematen duten HGAGZak, haurraren premien arabera, eta arreta hori ja-
sotzeko baliatu ahal izango direnak.

5. Ebazpenaren ondoreetarako data eskabidearen data berbera izango da, ezertan galarazi 
gabe tratamendua benetan hasiko den eguna ebazpenean adierazitako ondoreetarako data 
baino geroago gertatzea.

6. Behin ebazpena emanda, esku hartzearen hasiera data gurasoek edo, kasua bada, hau-
rraren legezko ordezkariek eta baliatuko den HGAGZk adostuko dute, denen artean, betiere 
zerbitzua jasotzeko eskubidea aitortzeko ebazpena jakinarazten denetik gehienez hilabete igaro 
baino lehen, salbu eta agiri bidez frogatu bada, egokiro, ezinezkoa izan dela akordioa egitea.

7. Aurreko paragrafoan aipatutako epean esku hartzearen hasiera data adostu ez bada adin-
gabearen legezko erantzukizuna daukaten pertsonei egotz dakiekeen arrazoiren batengatik, Des-
gaitasuna duten Pertsonen Arloak erabaki egingo du, taxuzko egiaztapenak gauzatu ondoren, 
egoera haurren eta familien udaleko zerbitzuari jakinarazi behar zaion, edo, bestela, kasuari 
dagokion organoari.

Familiartekoek behin eta berriz huts egiten badute garapenaren nahasmenduen balora-
zioaren eta arestian ezarritako arreta planaren berrikuspen eta jarraipen hitzordua, zerbitzuaren 
prestazioari uko egin zaiola ulertuko da eta espedientea artxibatuko da, 15 egun balioduneko 
epean alegazioak egiteko entzunaldia burutu ondoren. Hala eta guztiz ere, Desgaitasuna duten 
Pertsonen Arloak erabaki egingo du, taxuzko egiaztapenak gauzatu ondoren, egoera haurren eta 
familien udaleko zerbitzuari jakinarazi behar zaion, edo, bestela, kasuari dagokion organoari.

15. artikulua. Berrikuspena

1. Balorazioa ez da iraunkorra izango.

2. Arreta goiztiarrean esku hartzeko zerbitzua jasotzeko eskubidea aitortzeaz gain, mendeta-
sun egoera dagoela aitortuz gero, aldizka ofiziozko berrikuspenak ezarriko dira 6, 12, 18, 24 eta 
30 hilabeteren buruan, ezertan galarazi gabe berrikuspenak maizago egiten uztea, balorazioa 
egiteko eskumena duen organoak hala erabakitzen duenean.

3. Gainerako kasuetan, berrikuspen epea balorazioa egiten duten profesionalek zehaztuko 
dute. Epe horrek ez du inola ere bi urteko aldia gaindituko, eta ez da hiru hilabetetik beherakoa 
izango haurrak hiru urte baino gutxiago baditu, ezta sei hilabetetik beherakoa ere, haurraren 
adina hiru eta sei urte bitartekoa bada.

4. Aurreko paragrafoan araututako berrikuspena garapen nahasmenduen eta halakoen 
arriskuen baloraziorako ezarrita dagoen epealdian egin behar da; berrikuspen bakoitzak berari 
buruzko ebazpena ematen den egunetik aurrera sortuko ditu ondorioak.

16. artikulua. AGETerako esku hartze plana

Aipatutako eskubidea aitortzeko ebazpenarekin batera, AGETerako esku hartze plana 
erantsiko da. Plan horretan bilduko dira AGBTren ustez haurrak baliatuko duen AGETak garatu 
behar dituen jarduketak.

17. artikulua. HGAGZera bideratzeko irizpideak

1. Arreta goiztiarreko esku hartze zerbitzuen onuradunak foru aldundiaren titulartasunpeko 
zentro publikoan edo GOFErekin itundutako zentroetako batean artatu ahal izango dira.

2. HGAGZera iristeko modua onuradunaren gurasoek edo legezko ordezkariek lortu beharko 
dute, honela:

Vitoria-Gasteizko udalerrian, arreta goiztiarreko esku hartzeak foru aldundiaren titularta-
sunpeko zentro publikoan egingo dira lehentasunez, bertan plaza librerik dagoen kontuan 
hartuta. Plazarik ez badago, onuradunaren gurasoek edo legezko ordezkariek beste HGAGZ 
bat aukeratuko dute udalerrian itunduta daudenen artean.

Arabako Lurralde Historikoko gainerako tokietan, onuradunaren legezko ordezkariek GO-
FErekin itundutako HGAGZ bat aukeratuko dute. HGAGZ bat aukeratzeko, onuradunaren 
etxebizitzatik hurbil egotearen irizpidea lehenetsiko da, bai eta AGBTk taxutu duen arreta 
pertsonalizatuko planean ezarritako arreta goiztiarreko esku hartze programa ere. Alabaina, onu-
radunaren legezko ordezkaritza daukaten pertsonek hautetsi ahal izango dute foru aldundiaren 
titulartasunpeko zentro publikoan jazo dadila esku hartzea, betiere bertan plaza librerik badago.

Salbuespen gisa, Vitoria-Gasteiztik 35 kilometro baino gehiagora dauden udalerrietan bizi 
diren pertsonei, baldin eta Arabako Lurralde Historikoan adierazi baino distantzia txikiagora ez 
badago joan daitekeen haurren garapeneko eta arreta goiztiarreko zentrorik (HGAGZ), arreta 

eman ahal izango zaie autonomia erkidego edo lurralde historiko mugakideetako HGAGZetan, 
baldin eta jatorrizko erkidegoan edo lurraldean dagozkien baimeneko, erregistroko, homologa-
zioko eta ikuskapeneko jarduketa administratiboak betetzen badituzte eta arreta goiztiarreko esku 
hartze zerbitzuak hitzartu badituzte Arabako Gizarte Ongizaterako Foru Erakundearekin (GOFE).

3. Zentroz aldatzea eskatzen bada, interesdunaren partez edo itunpeko zentroaren partez, GOFEko 
Desgaitasuna duten Pertsonen Arloak onetsi beharko du aldez aurretik.

XEDAPEN GEHIGARRIAK

Lehenengoa. Araubidea.

Oro har, berariazko arauei buruz egiten diren aipamenak, estatukoak, autonomia erkide-
gokoak zein foru aldundikoak izan, une oro indarrean dagoen araudiarekin lotuta egongo dira.

Bigarrena. Datu pertsonalak.

Esku hartzeko prozedura guztietan datu pertsonalak biltzeko eta tratatzeko, Datu Pertsonalak 
Babesteari eta Eskubide Digitalak Bermatzeari buruzko abenduaren 5eko 3/2018 Lege Orga-
nikoan eta Datuak Babesteko Euskal Agintaritzaren abenduaren 21eko 16/2023 Legean xeda-
tutakoa beteko da, osasun-kontuetan bereziki babestuta dauden datuei buruz osasun-arloko 
legerian ezarritako espezifikotasunak barne hartuta.

XEDAPEN INDARGABETZAILEA

Bakarra. Indargabetutako araudia.

Dekretu hau indarrean jartzen denean, indargabetuta geratzen da Arabako Lurralde Histori-
koan arreta goiztiarra arautzen duen foru araudi osoa, edo dekretu honetan araututakoarekin 
kontraesanean dagoena, eta, zehazki, mendetasun egoera aitortzeko, ezintasuna kalifikatzeko 
eta garapenaren arazoak edo horiek jasateko arriskua aitortzeko prozedura, bai eta, baldintza 
horiek emanez gero, Arabako gizarte zerbitzuak eta diru prestazioak jasotzeko eskubidea eta 
prozedura arautzen duen Diputatuen Kontseiluaren uztailaren 22ko 36/2014 Foru Dekretuaren 
apartatu hauek:

• 1.a) artikuluko hirugarren paragrafoa eta 1.b) artikuluko hirugarren paragrafoa.

• I. tituluko III. kapitulua.

• II. tituluko III. kapitulua.

• 59.c) artikulua.

• 63. artikuluko 2., 3.c) apartatuak eta 4.a) apartatuko hirugarren paragrafoa.

XEDAPEN IRAGANKORRA

Bakarra. Lehendiko eskubideen bermea.

Foru dekretu hau indarrean jarri baino lehen arreta goiztiarreko zerbitzuak jasotzeko es-
kubidea aitortu zitzaien erabiltzaileek —edo xede horretarako eskabidea aurkeztu zutenek—, 
beren eskubidea edo eskubide-igurikimena mantenduko dute, hura aitortzeko edo eskabidea 
aurkezteko unean indarrean dagoen araudiarekin bat etorriz.

AZKEN XEDAPENAK

Lehenengoa. Araugintzarako gaikuntza.

Gizarte Politiken Saileko foru diputatuari ahalmena ematen zaio foru dekretu honetan xeda- 
tutakoa garatzeko, gauzatzeko eta aplikatzeko behar adina xedapen guztiak eman ditzan, nahitaez- 
koak diren izapideak bete ondoren.

Bigarrena. Indarrean jartzea.

Dekretu hau ALHAOn argitaratu eta biharamunean jarriko da indarrean, nahiz eta, hura apli-
katzeko baldintza, 17. artikuluan araututakoa benetan gauzatu ahal izatea den.

Hirugarrena. Argitaratzea.

Foru dekretu hau ALHAOn argitaratzeko agintzen da.

Vitoria-Gasteiz, 2026ko maiatzaren 26a

Diputatu nagusia
RAMIRO GONZÁLEZ VICENTE

Gizarte Politiken Saileko foru diputatua
GORKA URTARAN AGIRRE

Gizarte Zerbitzuen zuzendaria
MIREN SARATXAGA DE ISLA

Garapen nahasmenduak edo 
nahasmendu horiek izateko 
arriskua aztertzeko eskaera

HAURRAREN DATUAK

Nork bideratu duen:

Bideratzeko arrazoiak:

Euskal Osasun Zerbitzua-Osakidetza: Oinarrizko laguntza

Beste batzuk (zehaztu)Gizarte zerbitzuak

Eskolak/HaurtzaindegiakIkastetxeaEusko Jaurlaritzako Hezkuntza Saila:

Laguntza espezializatua

Dokumentu hau sinatuz, goian sinatzen duenak adierazten du informatuta dagoela eta DBLO Lege Oharrean (012. eranskina) aipatutako baimena ematen duela, bere datu 
pertsonalak erabil ditzan Gizarte Ongizaterako Foru Erakundeak.

003

(Berritzegune)

Dagozkion txostenak aurkeztu eta izapideak egin ondoren, ESKATZEN DUT garapen nahasmenduak edo nahasmendu horiek izateko 
arriskua aztertzea.

NIRE ARDURAPEAN ADIERAZTEN DITUT HONAKOAK:

Eskabide honetan adierazitako datuak benetakoak direla.
Beharrezko egiaztapenak eta fitxategi publikoei kontsultak egiteko baimena ematen dudala, aitortutako datuak Administrazio Publiko eskudunen 
eskuetan daudenekin bat datozela ziurtatzeko.
Badakidala aurrerantzean gerta daitezkeen eta 1. eskaera honi eragin diezaioketen aldaketen berri Gizarte Ongizatearen Foru Erakundeari ematera 
behartuta nagoela, 15 egutegi-egunen epean aldaketa gertatzen den egunetik hasita.

GIZARTE ONGIZATERAKO FORU ERAKUNDEKO 
KUDEAKETAKO ZUZENDARITZARI

Lehen abizena Bigarren abizena Izena

Helbidea (Kalea/ Plaza) Zenbakia Blokea Eskailera Solairua Atea

P.K. Udalerria Probintzia /L.H. NAN/IFZ •AIZ • Beste batHerria

Jaiotza data (eguna, hilabetea eta urtea) Sexua Nazionalitatea Egoera zibila

EG

-ren -(e)an-(n), 20 -(e)ko 

Legezko ordezkariaren sinadura Egitatezko zaintzailearen sinadura

Adierazi izena, abizenak eta NAN zenbakia irakur daitekeen letraz Adierazi izena, abizenak eta NAN zenbakia irakur daitekeen letraz

*F03*

RE
. 2

2/
21

0



2026ko ekainaren 5a, ostirala  •  64 zk. 

11/11

2026-01603

L.G.: VI-1/1958 ISSN: 2254-8432

www.araba.eus

Datu pertsonalen babesari buruzko informazioa

Arduraduna GIZARTE ONGIZATERAKO FORU ERAKUNDEA
San Prudentzio Kalea 30, 01005 Vitoria-Gasteiz, Araba. Tel: 945 15 10 15
Email DPD: dpd_ifbs@araba.eus

Xedea Zuk emandako datu pertsonalak (norberarenak edo 14 urtetik beherakoenak, baldin eta haien tratamendua 
berariaz baimentzen baduzu zure legezko ordezkaritzat), hirugarrenen bidez lortutakoak (beste pertsona/
erakunde publiko edo pribatu batzuk) eta zurekin lotzen gaituen harremanean sortutako beste edozein, GIZARTE 
ONGIZATERAKO FORU ERAKUNDEAk tratatuko ditu, Arabako Lurralde Historikoko herritarren gizarte-ongizatea 
eragin, sustatu eta hobetzeko (GOFE eskuduna den eremuan) Pertsona eta kolektibo kalteberei informazioa, arreta 
eta laguntza emanez, laguntza behar duten egoera pertsonal, familiar edo sozialetara lagunduz, egoera baloratuz 
eta premia zehatzetarako baliabide, prestazio eta zerbitzu egokienei buruzko orientazioa emanez. Zure datuak ere 
tratatuko dira zurekin harremana eta komunikazioa mantentzeko.

Era berean, jakinarazten dizugu lortutako datuak eskatutako zerbitzu edo baliabidearekin lotutako profilak egiteko 
erabil daitezkeela.

Tratatu beharreko datuen kategoria honako hau da: identifikazio-datuak, gizarte-inguruabarrei buruzkoak, 
enpleguari buruzkoak, ezaugarri pertsonalei buruzkoak, ezaugarri ekonomiko eta finantzarioei buruzkoak, 
kategoria bereziko datuak eta jasotako/emandako zerbitzuei buruzkoak.

Eskubideak Bidezkoa denean, zure datuak eskuratu, zuzendu, ezabatu  edo tratatzearen aurka egin dezakezu, eta ez 
duzu erabaki automatizatu bakar baten xede izan behar. Horrez gain, zure gainerako eskubideak erabil 
ditzakezu, GOFEren webgunean,  hain zuzen ere, Datu pertsonalak babesteko atalean.

